
مەبەســت لــە گوتــارى کوردبوون چییــە؟ بەڵام 
پێویســتە ســەرەتا بزانیــن کوردبــوون چییــە و 
گەوهەربوونــی  بــە  هەیــە  پەیوەندییەکــی  چ 
ئۆنتۆلۆجیانــەى کــوردەوە، هەروەهــا پەیوەندى 
نێوان کوردبوون و شوناســی کــوردى چییە؟ ئایا 
بەبێ بەدەستهێنانی شوناسی نەتەوەیی شتێک 
هەیــە پێی بگوترێــت کوردبوون؟ ئەى شــوناس 
چۆن بەدەســت دەهێنرێــت و چ پەیوەندییەکی 
بــە ئازادبــوون و ســەربەخۆبوونەوە هەیە؟ یان بە 
مانایەکــی تر ئایا دەشــێ خەیاڵــی کوردبوون و 
بەدەســتهێنانی شوناســی کوردى بکرێت بەبێ 
گەیشتنی ڕۆحی گشتیی کوردى بە ئاستێک کە 
بتوانێت ئازادانە گوزارشت لە خۆى بکات، کە ئەو 
ئاستەش تەنیا لە دەوڵەتدا دەبێت؟ دواى ئەمانە 
دێینە ســەر ئەوەى بپرســین گوتــارى کوردبوون 

چییە؟

بێ گومان ئەوە ئاشکرایە کە کورد بەپێی چەمکی 
کلاسیک بۆ نەتەوە یەکێکە لە نەتەوە دێرینەکانی 
ڕۆژهەڵاتی ناوەڕاست و لەم ڕووەوە دەکەوێتە پێش 
هەندێک لەو نەتەوانەى ناوچەکەوە کە نەک هەر 

خاوەنــی دەوڵەت و ســەروەرى و بوونی خۆیانن، 
بەڵکوو بە شێوازى جۆراوجۆر و لە ماوەى مێژووى 
جیاجیــادا دەوڵــەت و تەنانــەت ئیمپراتۆرییان 
هەبــووە و هەر یەکەش بە جۆرێک دەســەڵاتیان 
بەسەر کوردستان یان نیشتیمانی کورددا کردووە 
و لەم ڕووەشەوە نەک هەر ڕێگرییان لە کوردبوون 
کردووە، بەڵکوو لەگەڵ ڕۆیشتنی کاتدا ڕاستەوخۆ 
بە نەخشە و بەرنامە، یان ناڕاستەوخۆ و لە ئەنجامی 
فەرمانڕەواییــدا هەوڵی لەقکــردن و لاوازکردن و 
لەناوبردنی پایەکانی کوردبوونیان داوە و لەوێشەوە 
توانیویانە زۆرێک لەو پایانــە بڕووخێنن یان لاواز 
بکەن یان لەکار بخــەن و ناکارا بکەن، کە پێیان 
دەگوترێت پایەکانی بونیادنانی کەسێتیی کوردى 
کــە ئاشــکرایە کوردبــوون بەبــێ بونیادنانەوەى 

کەسێتیی کوردى ناگاتە ئەنجام.

وەکــوو گوتمــان بەپێــی چەمکی کلاســیک بۆ 
نەتەوە، کــورد یەکێکە لە نەتــەوە دێرینەکان کە 
ڕەگەز و پایەکانی تیۆرى کلاسیک بۆ بوونی نەتەوە 
بریتین لە خاک و زمانی هاوبەش و مێژوو، داب و 
نەریت و ئەفسانە و گۆرانی و مۆسیقا و ئایین  و... 

     گوتاری کوردبوون                                                                           عه‌تا قه‌ره‌داخی

. ڕاستە کورد هەموو ئەم ڕەگەزە گرنگانەى بوونی 
نەتەوەى هەیە کە بەپێی تیۆرى کلاسیک ئەمانە 
سەلمێنەرى بوونی نەتەوەن. هەر بەو پێیە دەبێ 
کورد مادەم بنەماکانی نەتەوەبوونی هەیە کەواتە 
دەبــووا کوردبوون لە ئاســتێکی بــاڵادا بووایە، بە 
جۆرێک بوونی هەبووایە کە نە لەبەردەم مەترسی و 
هەڕەشەى لەناوچوون و لەناوبردندا بووایە، نە هیچ 
دەسەڵات و فەرمانڕەواییەکی ئەملا و ئەولا بوێریى 
ئەوەى هەبووایە وڵاتەکەى داگیر بکات و دابەشی 
بکات و، بە چەمکی ئیسماعیل بێشکچی، بیکاتە 
کۆلۆنییەکی نێودەوڵەتــی. هەر بۆیە لێرەدا ئێمە 
دوو ئاســت بۆ کوردبوون دەستنیشــان دەکەین 
کە یەکەمین کوردبوونە لە خۆیدا و دووەمیشــیان 
کوردبوونە بــۆ خۆى؛ ئەمەش بە پشتبەســن بە 
هەمان ئەو بۆچوونەى کە لە مارکســیزمدا لەسەر 
چینــی کرێکار هەیە و دەڵێــت قۆناغی یەکەمی 
دەرکەوتنــی چینی کرێکار ئەوەیە کە چینێکە لە 
خۆیدا چینە و قۆناغی دووەمیش چینە بۆ خۆى، 
کــە ئەمــەى دووەمیان ئــەو قۆناغەیە کــە تیایدا 

خۆسەلماندن پێویستە ببێتە ئەمرى واقیع.

کورد وەکــوو ئەوەى کە لەســەر بنەمــاى بوونی 
ئەو ڕەگەزە کلاســیکیانەى بوونی نەتەوە باســی 
دەکەین تەنیا لە خۆیدا نەتەوەیە. ئەمەش وەکوو 
»بوون«ێــک وایە کە پێکهاتەیەکی ناکامڵی هەیە 
و زیاتر لــە »بوون«ێکی نەبــەکام دەچێت. بەڵام 
ئەگەرى ئەوەى هەیە کە ئەم ڕەگەزانەى ئەم بوونە 
ناکامڵەیان پێک هێناوە لە ئاســتێکدا پارێزگارى 
لە بــوون و مانەوەى ئەم پێکهاتەیــە بکەن، بەڵام 
هەرگیز نایگەیەننە ئاستی خۆسەلماندن. ئەمەش 
ماناى ئەوەیە کە لەم بارەدا کە کورد بە نەتەوە ناو 
دەبرێت تەنیا وەکــوو بوونێکی ناکارا و ناکاریگەر 
دەمێنێتەوە. ئەمەش ئەو قۆناغەیە کە ئەم ڕەگەزانە 
ڕۆڵ لە بەرجەســتەکردنیدا دەبینن و ئەم بوون و 
پێکهاتنەش تەنیا ناوێکە لە پەراوێزدا و لە ڕووى کار 
و ئامادەبوونەوە بوونی نییە؛ ئەمەش ئەو قۆناغەیە 
کــە تیایدا کورد هەیە بــەڵام تەنیا لە خۆیدا هەیە 
و بەس. ئەمەش قۆناغــی کوردبوونی ناتەواو یان 
ناکامڵە. ئاشکراشــە هیــچ »بوون«ێکی ناکامڵ و 

ناتەواو ناتوانێت ڕووداو دروســت بکات و بەرهەم 
بهێنێت و خۆ بسەلمێنێت، بەڵکوو بەپێچەوانەوە 
بــە  پێویســتی  هەمیشــە  ناتــەواو  »بــوون«ی 
دەستگیرۆیی و یارمەتیدان و پاڵپشتکردنی ئەوانی 
ترە. لە ڕاستیدا، کورد ئێستا تا ئەندازەیەکی ئاشکرا 
لەم قۆناغەدایە، قۆناغی چاوەڕوانکردنی پشتگیرى 
و دەســتگیرۆیی ئەوانی تر. کەواتە ئێستا کورد لە 
قۆناغی کوردبوون لە خۆیدایە، واتە لە ڕووى کار و 
ئامادەبوونەوە تەنیا خۆى خۆى دەبینێت و خۆى 
دەناسێت و تەنانەت کارە بچووکەکانی خۆیی پێ 

گەورەیە.

قۆناغی دووەم کە کوردبوونی تێدا پێناسە دەکرێت 
ئەو قۆناغەیە کە کورد دەبێتە پێکهاتە و »بوون«ێک 
بــۆ خۆى، کە ئەمەش قۆناغی کەوتنە ســەرپێ و 
بەبکەربوون و ڕووداودروستکردن و خۆسەلماندنە. 
لە ڕووى سۆســیۆلۆجییەوە، ئەم خۆســەلماندنە 
تەنیا بــە بوونی ئەو پایە و بنەمایانە ناگاتە ئەنجام 
کە تێزى کلاســیک بۆ بوونی نەتەوە بڕواى پێیانە 
و پشتیان پێ دەبەستێت، بەڵکوو لەم ڕوانگەیەوە 
کورد لەســەر بنەمــاى بەســتێن و ڕەگــەزى تر 
دەتوانێت بوونی خۆى بســەلمێنێت و کوردبوون 
لەســەر بەســتێنى واقیع ببینرێت و هەستی پێ 
بکرێت؛ ئەویش نەک تەنیا لە لایەن کورد خۆیەوە 
بەڵکــوو لەم قۆناغــەدا دەبێ ئەوانی تــر دان بەو 
بوونەدا بنێن، کە ئەمەش لەسەر بنەما و بەستێنى 
ئامادەبوونــی کــورد و بەشــداریکردنی کــورد و 
خۆسەلماندنی کورد دەبێت لە ڕیزى نەتەوەکانی 
تــردا و لەم بارەشــدا قۆناغــی چاوەڕوانی ئەوانی 
تر بۆ پشــتگیرى و دەســتگیرۆیی و یارمەتیدان و 
پاراستن کۆتایی دێت و دەبێ کورد بگاتە ئاستێک 
کە خۆى »بوون«ێک بێت هەموو شــتێکی خۆى 
ئەنجام بدات و، لە ســەرووى ئەوەشــەوە، لەگەڵ 
کۆمەڵگەى مرۆڤایەتیدا بەشداریی بەرهەمهێنانی 
شارســتانییەتی مرۆڤایەتی بــکات، ئەمەش ئەو 
قۆناغەیە کە کوردبوون تیایدا دەگاتە ئاســتێکی 
پێناســەکراو و کورد دەبێتە »بوون«ێک بۆ خۆى. 
کەواتە هەتا کوردبوون لە ڕووى خۆســەلماندنەوە 
نەگاتە جــێ و بکەرى کــوردى نەبێتە بکەرێکی 

کارا، قســەکردن لــە کوردبــوون و لــە گوتــارى 
کوردبوون لە سنوورى خەیاڵدا دەمێنێتەوە. ئەگەر 
ئەمە بارى کوردبوون بێت و تاوەکوو ئێســتا کورد 
بوونێک بێــت لە خۆیدا و تەنیا لــە خۆیدا بوونی 
هەبێت و نەگەیشــتبێتە ئاستێک کە لاى ئەوانی 
تــر بوونی هەبێت، ماناى وایە ئــەو بوونە لە ڕووى 
سۆسیۆلۆجییەوە بوونێکی پەراوێزییە یان بوونێکی 
سەرەتاییە. ئاشکراشە تازە کاتی ئەوە تێپەڕیوە کە 
کورد بە شــێوەیەکی سروشــتی و لەسەر بنەماى 
ئەو ڕەگەزە کلاسیکیانەى نەتەوەبوون بوونی خۆى 
بســەلمێنێت، چونکە ئەو ڕەگەزانــە تەنیا وەکوو 
مادەى خــاوى بوونی نەتــەوە ســەیر دەکرێن و 
بەبێ کارپێکردن و کارلەسەرکردنیان و گۆڕینیان 
بۆ جۆرێکی تر لە بنەما ناشێت تازە بکرێنە پێوانە 
بۆ کوردبوون چونکە کوردبوون لە ئێســتادا بەبێ 
بوونی دەوڵــەت دابین نابێت. ئــەم  ڕەگەزانەش 
بەبێ بڵندکردن و جووڵاندن ناشــێت لەو ڕووەوە 
ڕۆڵ و کاریگەرییەکی ئەوتۆیان هەبێت. با لێرەدا 
ســەیرى جوولەکە بکەین کە بێجگــە لە ئایینی 
هاوبەش هیچ بنەمایەکی ترى هاوبەشیان نەبوو 
بەڵام لە ڕێگاى دروستکردنی دەوڵەتی ئیسرائیلەوە 
جوولەکەبوون نەک گەیشــتە ئاستێک کە خۆى 
بەوانی تر بناسێنێت و بوونی خۆى بسەلمێنێت، 
بەڵکوو گەیشتووەتە ئاستێک کە باڵادەستیی هەیە 
بەســەر زۆرینەى ئەوانی تــردا و لەبرى ئەوەى لە 
پێگەى بەرگریدا بێت لە پێگەى تەحەداکردندایە 
لە هەموو ئەوانەى کە دەیانەوێت لەبەردەم بوونی 
ئەودا بەربەست یان کێشە دروست بکەن. کەواتە 
لەم ڕوانگەیەوە ئایا لە چ دەروازەیەکەوە کوردبوون 

خۆى دەسەلمێنێت؟

ئەگەر سەیرى ڕابردوو بکەین و لە دوو گۆشەنیگاوە 
ســەیرى کورد بکەیــن، کە یەکەمیان شــێوازى 
پەرەســەندنی کۆمەڵایەتییــە و ئەوى تریشــیان 
سەرهەڵدان و بەرقەراربوونی بزووتنەوەکانی کوردە، 
ئەوا بۆمان دەردەکەوێت کە کورد لە هیچکام لەو 
دوو ڕێگایەوە نەیتوانیووە بوونی خۆى بسەلمێنێت، 
بەو پێوانەى کە ئێمە هەمانە بۆ کوردبوون. چونکە 
ئاشــکرایە هــەر جووڵەیــەک کــورد نەگەیەنێت 

بــە ســەربەخۆیی و دەوڵــەت و بەدەســتهێنانی 
ســەروەریی نەتەوەیــی مانــاى وایــە نەیتوانیوە 
کوردبوون بسەلمێنێت. لە ڕوانگەى پەرەسەندنی 
کۆمەڵایەتییەوە ئەگەر کۆمەڵگە پەرەسەندنێکی 
سروشــتی هەبێت ئەوا لە قۆناغێکی دیاریکراودا 
دەگاتە ئاســتی بەرهەمهێنانــی دەوڵەت. بەپێی 
ماتریاڵیزمی مێــژوو، لە قۆناغی فیودالیدا، لە نێو 
هەناوى ئــەو قۆناغەوە، لە ناوبــەرى ئەو قۆناغە و 
سیســتەمی فیودالی لە دایک دەبێت کە چینی 
بۆرژوایە و شۆڕشى خۆى بەرپا دەکات کە شۆڕشی 
پیشەسازییە و، لەگەڵ ئەمەشــدا، چینی ناوەند 
یان بۆرژوا لە دایک دەبێت و ئەو چینەش هەڵگرى 
پرۆژەى دروســتکردنی دەوڵەتــی نەتەوەییە، کە 
زۆربەى دەوڵەتانی ئەوروپا لەم ڕێگایەوە دروســت 
بــوون کــە دەوڵەتی نەتەوەیــی بــوون و تیایاندا 
نەتەوەییبوون بەرجەستە بووە. لە تێزى هیگڵدا بۆ 
پەرەســەندنی کۆمەڵایەتی کۆمەڵگە لە خێزانەوە 
دەســت پێــدەکات و بــە کۆمەڵگــەى مەدەنیدا 
تێدەپەڕێت و دەگات بە دەوڵەت. کە ئەویش ئەو 
دامەزراوەیە کۆمەڵگە یان نەتەوە تیایدا بە ئازادى 
گوزارشــت لە بوونــی خــۆى دەکات کە ئەمەش 
بریتییە لە گەیشــن بە ئاســتی بــوون. بوون بە 
مانــاى ئامادەبــوون و خۆســەلماندن. هەڵبەت 
ئەمەش دەزانین کە بەشــێک لە نەتــەوەکان لە 
ڕێگاى بوونی دەوڵەت یان ئیمپراتۆریی خێڵایەتی 
و ئایینییــەوە بوونــی خۆیانیــان ســەلماندووە. 
فارسبوون و عەرەببوون و تورکبوون نموونەى ئەم 
جــۆرە بەدەوڵەتبوونــەن و لەم ڕێگایەشــەوە هەم 
بوونی خۆیانیان سەلماندووە، هەم سەروەرییان بە 
دەســت هێناوە و بوونەتە خاوەنی شوناس و هەم 
هەر یەکــەش بە ئەندازەیەک لــە بەرهەمهێنانی 
شارســتانییەتی مرۆڤایەتیدا بەشدارییان کردووە 
و لــەو ڕوانگەیەشــەوە خودبوونــی خۆیــان هەم 
سەلماندووە و هەم پاراستووە. کورد لە هیچکام لەم 
ڕێگایانەوە نەیتوانیوە بگاتە ئاستی بەرهەمهێنانی 
دەوڵــەت. ئەمــەش مانــاى ئەوەیە لــە هیچکام 
لەم ڕێگایانــەوە هەنــگاوى بــەرەو ئامادەبوون و 
خۆســەلماندنی نەناوە و نەگەیشــتووەتە ئاستی 

کوردبوون، بەڵکوو تەنیا وەکوو کورد ماوەتەوە کە لە 
ڕووى زمانەوە کورد وەکوو »بوون«ێکی بێ لایەن و 
»بوون«ێکی دەرەوەى کردار دەبینرێت. بوونیش بە 
کردار و بە دروستکردنی ڕووداو و بە بەرهەمهێنان 
دەستەبەر دەبێت. واتە لێرەدا مەبەستمان ئەمەیە 
کە کوردبوون یەکسانە بە بوونی دەوڵەتی کوردى، 
یەکســانە بە ئامادەبوون و بەشداریکردن لەگەڵ 
نەتەوەکانی تــردا وەکوو »بوون«ێکی هاوشــان و 
هاوتا، کە ئەمەش لە ئاســتێکی تردا یەکسانە بە 

بەدەســتهێنانی شوناسی نەتەوەیی 
کــە ئەویــش شوناســێکە لــە کار و 
ئامادەبووندا نەک شوناسێک کە تەنیا 

وەک ناو بوونی هەبێت.

بــێ گومــان بەدەســتهێنانی ئــەو 
شوناســەش، کە ئێمە مەبەســتمانە 
ئەســتەمە  کوردبوونــە،  دەربــڕى  و 
هەتا کەسێتیی کورد نەگاتە ئاستی 
لەخۆتێڕامان و هەڵسەنگاندنی خۆی 
و دیاریکردنی شوێن و پێگە و بوونی 
خۆی و تاکوو ئەمەش واى لێ نەکات 

بە ئاشــکرا و بەبێ دوودڵــی و ترس لە کولانەوەى 
برینەکانــی، بەبــێ گوێــدان بــە زەقبوونــەوەى 
گرێکانی شکســت و هەســت بە کەمیکردنی لە 
خۆى بپرســێت: مــن کێم؟ بۆچی تاکوو ئێســتا 
بوونم نییە؟ بۆچی لە دەرەوەى مێژوو، لە پەراوێزدا، 
ماومەتەوە؟ کە دەشــێ ئەمەش بە دەســتپێکی 
قۆناغی خۆناساندنی کەسێتیی کوردى دابنرێت، 
کە ئاشــکرایە خۆســەلماندن بەبێ خۆناســینی 
کەســێتیی کوردى و داننان بە شکستەکانیدا و 
لەوێشــەوە دانانی بەرنامەى خۆدروســتکردنەوە 
ناگاتــە ئەنجــام. بەکورتی، کوردبــوون کە بەبێ 
بوونی دەوڵەت جۆرێکە لە خەیاڵ، هەرگیز بەبێ 
بونیادنانەوەى کەســێتیی تێکشــکاوى کوردى 
دروســت ناکرێت. کاتێ لە ڕابردوودا کۆمەڵگەى 
کــوردى نەیتوانیوە لە هیچکام لەو ڕێگایانەى کە 
باســان کردن خــۆى بســەلمێنێت و دەوڵەتی 
خۆى دروســت بکات و بگاتە ئاستی کوردبوون، 
لەبەر ئەمەیــە کە خۆیی نەناســیووە و نەیزانیووە 

پێویستە چ بکات. بزووتنەوەکانی کورد، کە دیارە 
هــەر یەکە بــە جۆرێــک هەوڵــی داوە کوردبوون 
بسەلمێنێت، لەبەر ئەمەى تەنیا وەکوو کاردانەوە 
دروستبوون و بەرهەمی خۆناسین و تێگەیشتنی 
کەســێتیی کــوردى نەبــوون لە خۆى و لەســەر 
ئەم بنەمایــەش بەرهەمی ڕوانگــە و تێڕوانینێک 
نەبوون کە بزانێت کورد چــی دەوێت، هەر یەکە 
بۆ ماوەیەک بەردەوام بوون و پاشــان شکســتیان 
هێناوە. ئێستا پرسیار ئەمەیە لە کاتێکدا کوردبوون 
یەکســان بێت بە دەوڵەت، کەواتە 
چۆن کوردبــوون بە دەســت دێت 
یان چۆن کــورد دەتوانێت بگات بە 

قۆناغی کوردبوون؟

لە ڕاستیدا، بەپێی ڕوانینی مۆدێرنیتە 
دەوڵــەت نەتەوە دروســت دەکات. 
ئێمــەش مەبەســتمان ئەمەیە کە 
کوردبوون بریتییە لە بەنەتەوەبوونی 
کورد. ئەمــەش ئــەوە دەگەیەنێت 
کە بەبێ بوونی دەوڵەت کوردبوون 
پێک نایەت. کەواتە ئەگەر ئێمە بیر 
لە کوردبوون یــان بەنەتەوەبوونی کورد بکەینەوە 
پێویستە بیر لە بەدەوڵەتبوونی کورد بکەینەوە؛ واتە 
لەم قۆناغەدا کورد چۆن دەبێت بە دەوڵەت؟ کورد 
وەکوو نەتەوە لە مێژووی ســەدەی بیستدا چەند 
ھەلێکی لە دەســت چووە بۆ ئەوەی دەوڵەتی بۆ 
پێکبهێنرێت. دیارە دەزانین کورد خۆی بگات بە 
ئاستی بەرھەمھێنان و پێکھێنانی دەوڵەت جیاوازە 
لەمەی کــە دەوڵەتی بۆ پێکبھێنرێت. لە کۆتایی 
جەنگی یەکەمی جیھانی و ڕووخاندنی دەوڵەتی 
عوســانیدا ئەگەری ئــەوە ھەبوو کــە ھەرچۆن 
دەوڵەتانــی بڕیاربەدەســت چەندیــن دەوڵەتی 
نوێیان بۆ عەرەب و بۆ تورک و بۆ نەتەوەکانی تریش 
دروســت کرد، بە ھەمان شــێوە، دەوڵەتیشــیان 
بــۆ کورد دروســت بکردایە کە ئەویــش دەوڵەتی 
سیاســی بوو نــەک دەوڵــەت وەکــوو بەرھەمی 
پەرەســەندنی کۆمەڵایەتی. ھەروەک لە کۆتایی 
جەنگی دووەمی جیھانیشــدا دیسان ئەو ئەگەرە 
لە ئارادابوو کــە، ھەرچۆن لە ئەوروپای ڕۆژھەڵات 

بوونیش بە کردارو بە 

درووستکردنی روو‌داو 

و بە بەرهەم‌هێنان 

دەستەبەر دەبێت

چەند دەوڵەتی سیاســی دروست کرا، دیسان بۆ 
کوردیش ئەوە دابین ببووایە، لە کاتێکدا کە ناوکی 
ئــەو دەوڵەتەش بۆ کورد لە کۆماری کوردســتاندا 
دانرا بەڵام بە جووتنەبوونی بەرژەوەندیی دەوڵەتانی 
گەورە لەگەڵ کورددا ئەو ھەلەشی لە دەست دا. 
ھەروەک لە کۆتایی جەنگی کەنداودا، کە عێراق 
گەیشــتە کەناری داڕمان، ئەگەری دروستبوونی 
دەوڵەتی کوردی لە باشــووری کوردستان ھەبوو. 
ھەروەک لە ســاڵی ٢٠٠٣شــدا و لە ڕووخاندنی 
ڕژێمی داگیرکەری باشووری کوردستاندا ئەگەری 
ئەوە ھەبوو کە دەوڵەتێکی سیاســیی کوردی لە 
باشــووری کوردستان دروســت ببێت و ئەم جۆرە 
دەوڵەتە سیاسییەش ببێتە چوارچێوەیەک تیایدا 
نەتەوە گەشــە بکات و بــەرەو قۆناغی »بوون«، کە 
مەبەســتمان کوردبوونە، ھەنــگاو بنێت. بەڵام بە 
گوێرەی کورد ئەم ئەگەرانەش ھیچیان نەبوون بە 
واقیع و کوردبوون لەسەر بەستێنی واقیع نەبوو بە 
ڕاستی. کەواتە ئێستا چۆن و لە چ دەروازەیەکەوە 
کورد دەتوانێت لە قۆناغی کوردەوە بگوازێتەوە بۆ 

قۆناغی کوردبوون؟ 

قۆناغی کوردبوون بریتییە لە قۆناغی بەدەوڵەتبوونی 
کورد. ئێمە ئەزموونێکی نزیکیشمان لەبەردەمدایە 
لە باشــووری کوردســتان کە گشتپرســی کرا بۆ 
سەربەخۆیی، بەدەر لەوەی کە کێ کردی و بۆ چ 
ئامانجێــک کردبێتی، واتە ئەوە ھیچ گرنگ نییە، 
بەڵکوو ئەوەی گرنگە لەســەر ئاستی جەماوەریی 
خەڵکی باشــووری کوردســتان ڕێژەی دەنگدان 
چۆن بوو؟ ڕاستە ڕێژەیەکی بەرز ڕاگەیەندرا، بەڵام 
من وەکوو ئەوەی لە شــارێکی وەکوو ســلێمانیدا  
بینیــم و خەڵکیش دەیزانن ڕێــژەی ئامادەبوونی 
دەنگــدەران کەم بــوو، لەو ڕێژەیەش بەشــێکی 
دیاری بە نەخێر دەنگیان دابوو. ڕاستە ئەمە ڕۆڵی 
خراپی حیزبە سیاســییەکانی تێدابــوو، ئەویش 
لەبەر ئــەوەی کــە ســەرباری ئیدیعاکردنیان بۆ 
کوردایەتی و باســی مافی چارەی خۆنووســین، 
بەڵام دەرکەوت بە کردەوە حیزبە باڵادەستەکانی 
ســلێمانی ھەڵگری سادەترین ئاســتی گوتاری 
نەتەوەیــی نیــن و حیزبــی عێراقچیــن و لەبری 

پــڕۆژەی ســەربەخۆیی و پێکھێنانــی دەوڵەتــی 
کوردی ئەوان دەیانەوێت لەگەڵ عەرەبی عێراقدا، 
بەتایبەتی لەگەڵ شیعەدا، پێکەوە بن و لە عێراقدا 
بمێننەوە؛ چونکە لە سادەترین لێکدانەوەدا ھەر 
دەنگدانێــک بە دژی ســەربەخۆیی دەنگدانە بە 
دژی کوردبوون و دەنگدانە بە پاشکۆیەتیی کورد. 
ئەگەر لەسەر بنەمای ئەو گشتپرسییەی باشووری 
کوردستان  سەیر بکەین، ئەوا بۆمان دەردەکەوێت 
کە زۆرینەی حیزبەکانی ئێســتای کوردستانیش 
ھێشــتا بەرنامەکانیان ھاوتەریبە لەگەڵ قۆناغی 
کــورد لە خۆیــدا، نەک کــورد بۆ خــۆی؛ یان بە 
دەربڕینێکی تر، بەرنامەکانیان لە ئاستی چەمکی 
کورددایــە نــەک چەمکــی کوردبــوون. ئەمەش 
دەبێتە سەلمێنەری ئەو ڕاستییە کە ئەم حیزبانەی 
کوردستان تاکوو ئێســتا حیزبی کوردبوون نین، 
بەڵکــوو حیزبــی کــوردن و ڕوانیــن و بەرنامــە و 
ســراتیژێکی پەرەســەندووتر لە ڕوانین و بەرنامە 
و ستراتیژی تاکەکەسیی ئاسایی زیاتریان نییە. 
ھەر لێرەوەیە کە ئێمە زۆربەی کات پێداگری لەمە 
دەکەین کە ئەم حیزبانە نەک ھەر لەو ئاســتەدا 
نین کوردبــوون بکەنە ئەمری واقیــع، بەڵکوو لە 
زۆر ڕووەوە ڕێگریشــن لەبــەردەم ئەو پرۆسێســە 
ناوکۆییەی پەرەســەندندا کە دەشــێ لە ھەناوی 
کۆمەڵگــەی کوردیدا ڕوو بــدات و ھەم بکەرێکی 
کوردی ڕووداودروســتکەر بەرھــەم بھێنێت ھەم 
ڕوانگــە و تێڕوانینێــک بەرھەمە بھێنێــت کە لە 
گەوھــەر و ماھیەتی خۆیدا بــە ڕۆحی کوردبوون 
ئاوس بێت و بەرھەمھێنــی گوتارێک بێت کە بە 
کــۆی ڕەگــەز و توخمەکانی گوتــاری کوردبوون 

بارگاوی کرابێت.

ئێســتا ئاشــکرا دیــارە کــە لــە دەرەوەى بوونی 
دەوڵەتی کوردى قســەکردن لەســەر کوردبوون 
سووڕانەوەیە لە بازنەى بەتاڵدا. لەبەر ئەوە کاتێک 
باســی کوردبوون دەکەین دەبێ باس لەو ڕێگایە 
بکەین کە دەشــێ لێیەوە کورد بگات بە ئاســتی 
بەرهەمهێنان یان دروستکردنی دەوڵەت. ئەویش 
لەو ڕوانگەیەوە کە دەوڵەت نەتەوە دروست دەکات 
و لێــرەدا نەتەوە یەکســانە بە کوردبــوون. کەواتە 

بۆ ئــەوەى بگەین بــە قۆناغی کوردبــوون دەبێ 
دەوڵەتی کوردیمان هەبێت. زۆرجار گوێبیســتی 
ئەوە دەبین کە بــارودۆخ بۆ پێکهێنانی دەوڵەتی 
کوردى لەبار نییە، بەڵام ئەمە بێجگە لە قسەیەکی 
بۆش و بێمانا هیچی تر نییە و پاساوى ئەو ڕوانگە 
و ئەقڵە نانەتەوەییانەیە کە ڕاهاتوون بە پاشکۆیی و 
بە برابچووکیی نەتەوە سەردەستەکانی کوردستان 
بمێننەوە و تا دونیا هەیە کورد پاشکۆى عەرەب و 
تورک و فارس بێت، یان کورد ژێردەستە و کۆیلەى 
فارســبوون و عەرەببوون و تورکبــوون بێت. دیارە 
مرۆڤ بەســتێن و بارودۆخ دروست دەکات نەک 
بەســتێن و بارودۆخ بەڕەهایی تەحەکوم بەســەر 
مرۆڤــەوە بــکات. کوردســتان وەکــوو جوگرافیا 
بنەماکانی گواســتنەوەى کوردى بــۆ کوردبوون 
هەیە، کە مەبەستمان لەو بنەمایانە هێزى مرۆڤی 
و ســەرچاوەى ئابووریــە. بــەڵام لــە کۆمەڵگەى 
کوردیدا تاکوو ئێستا تایبەتمەندییەکی زۆر ئاشکرا 
و ســەرەکی غائیبــە و بوونی نییە بۆ بڕیــاردان و 
لەڕووداوەســتان، ئەویــش ئیرادەیــە. واتە ئیرادە 
بۆ بڕیاردان. نەبوونی ئەو ئیرادەیەش لە ئاســتی 
یەکەمــدا پەیوەنــدى بــە لاوازیــی هوشــیاریی 
ناســیۆنالیزمی  پێنەگەیشــتنی  و  نەتەوەیــی 
کوردییەوە هەیە. ئەمە سەربارى ڕۆڵی نەگەتیڤی 
حیزبی سیاســیی کوردى و نوخبەى سیاســیی 
نانەتەوەیــی کــوردى لــە لاوازکردنی ئیــرادەى 
نەتەوەیی خەڵکی کوردســتاندا، ئەویش بەهۆى 
خەریککردن و سەرقاڵکردنی جەماوەرەوە بە شتی 
بچووک و بە دەورى گوتارى لۆکاڵی خێڵایەتی و 
ناوچەگەرییەوە، یان ئاڵاندنی جەماوەرى کوردەوە 
بە دەورى گوتارى دیموکراتی بۆ دەوڵەتی داگیرکەر 
و ئۆتۆنۆمی و خودموختارى و مافی ڕۆشــنبیرى و 
دیموکراتیی گەلان و فیدراڵی لە ناوەرۆک پووچدا 
بۆ نەتەوەى بندەست یان بۆ کورد. حیزبی کوردى 
لەبەر ئەوەى حیزبی ناسیۆنالیزمی نین و هەڵگرى 
پــڕۆژەى نەتەوەیی یــان پــڕۆژەى کوردبوون نین 
کاریگەرىی نەرێنییان لەسەر کۆنەستی جەماوەرى 
خەڵکــى کوردســتان هەبــووە و هەیــە و لەبرى 
کۆکردنەوەى کورد وەکوو یەکەیەکی یەکگرتوو لە 

دەورى گوتارى کوردبوون، هەرحیزبە و بەشێک لە 
جەماوەرى لە ڕێگاى کوردبوون لاداوە؛ بەشێک بە 
ئاراستەى عێراقچێتی، بەشێک بە ئاراستەى پان-

ئێرانیزم، بەشــێک بە ئاراستەى برایەتیی تورک و 
کورد و چەمکی فشۆڵ و بێگەوهەرى دیموکراتیی 
گەلان. ئاشکرایە هەرگیز نەتەوە سەردەستەکانی 
کوردستان نەک داواى دیموکراتیی گەلان لە نێوان 
نەتەوەى سەردەســتی خۆیان و گەلی بندەستی 
کورددا ناکەن، ئەوە کوردى پاشــکۆ و کەسێتیی 
تێکشکاو  و ناکارا و بێدەسەڵاتە لەبەر لاوازى، یان 
باشــر بڵێین، لەبەر نەبوونی ڕوانگەى نەتەوەیی 
تەواو ئەم چەمکانە دەهێنێتە پێشەوە، و بێ گومان 
نەتەوەى سەردەســتیش گاڵتەى بــە ئەقڵی ئەو 
نوخبە و حیزبە سیاسییانەى کورد دێت کە بەرنامە 
بۆ ژیانى پێکەوەیی لەگەڵ ئەودا پێشنیار دەکەن. 
وەکوو گوتمان نوخبەى سیاسی و حیزبی کوردى 
لەم ڕووەوە زیانیان لە ئیرادەى میللی کوردى و لە 
خواســتی میللی کوردى، و بەو پێیەش، زیانیان 
لە کوردبوون داوە و بەربەســتیش بوون لە ڕێگاى 
دروستبوونی ناسیۆنالیزمی کوردیدا، و هاوکاتیش 
لە برى یەکێتیی نەتەوەیی دابەشبوونی یەک لە 
دواى یەکیان لە جەستەى کورددا دروستکردووە و 
نەک هەر بوونەتە بەربەست لەبەردەم کوردبووندا 
زۆرجــار کوردیشــیان وەکوو پێکهاتــە نەتەوەییە 
ڕاوەســتاوەکە خســتووەتە بەردەم مەترسییەوە و 
دەیان سەرکێشــیی بــێ بنەمایان پێکــردووە لە 
پێناو بەرژەوەندییە تەســکەکانی خۆیاندا یان بۆ 
ڕازیکردنی ئەم داگیرکەرى کوردستان یان ئەوی 

تریان.

کوردبوون یــان دروســتکردنی دەوڵەتی کوردى 
وەکــوو گوتمان لە هەموو بارودۆخێکدا شــتێکی 
شــیاو و چاوەڕوانکــراوە ئەگــەر ناسیۆنالیســتی 
کوردى ببێتە هێزێکی ئەوتۆ و ناســیۆنالیزم بکاتە 
ئایدیۆلۆجیایەکی جەمــاوەرى کە ئایدیۆلۆجیاى 
کۆى چین و توێژ و ئاستە جیاوازەکانی کۆمەڵگەى 
کــوردى بێت و ســەرجەم کورد بکاتــە هێزێکی 
یەکگرتوو، جەماوەر و حیزب و نوخبە و سەرەجەم 
دامــەزراوە ناوخۆیــی و لۆکاڵییەکان لــە ئایین و 

ئایینزا و ڕێبازەکانی تەســەوف و تەکیە و خانەقا و 
خێڵ و عەشــیرەت و تیرە و هۆز و بنەماڵە و شــار 
و گونــد و... پێکەوە کۆ بکاتەوە و ڕێکیان بخات و 
بەرەو لەڕووداوەستان و خۆسەلماندن و بونیادنانی 
ســەربەخۆیی و پێکهێنانی دەوڵەت ئاراستەیان 
بکات؛ ئەوا کــورد لە بوونەوە وەکوو پێکهاتەیەکی 
خاوى ڕاوەستاوى ناکارا دەگوازرێتەوە بۆ ئاستێکی 

تــر کــە کوردبوونــە. کوردبوونیــش 
بریتیقە لە بوونــی کورد بە بکەرێکی 
کارا و چالاک و ڕووداودروســـــتکەر 
و هەنگاونــەر بــەرەو بەشــداریکردن 
لــە کۆمەڵگەى مرۆڤایەتیــدا و بەرەو 
بەشــداریکردن لــە بەرهەمهێنانــی 
شارستانییەتی مرۆڤایەتیدا، ئەمەش 
وەکــوو پێشــر گوتمــان تەنیــا لــە 
پێکهێنانی دەوڵەت و بەدەستهێنانی 
ســەروەریدا دەبێــت. بــێ گومــان 
بەبــێ  کوردیــش  ناســیۆنالیزمی 
بونیادنانەوەى کەســێتیی تێکشکاو 
و بەپەراوێزبــووى کوردى ئەســتەمە 
ببێتــە پڕۆژەیەکــی کاریگــەرى لەو 
جــۆرە، چونکە هــەر پڕۆژەیەکی لەو 

جۆرە پێویســتی بە بکەرێکی کارا و لەســەرپێی 
خۆڕاوەســتاو و خاوەن ئیرادەیــە. بونیادنانەوەى 
کەســێتیی کوردییــش تەنیا لــە ڕابوونــەوە یان 
ڕینێسانسێکی گشــتگیردا دەبێت لە جەستەى 
کۆمەڵگەى کوردیدا، کە بــۆ ئەمەش دەبێ کورد 
خۆى وەکوو کۆمەڵگە و وەکــوو جەماوەر و وەکوو 
نەتەوە نەخشەســاز و بونیادنەر و جێبەجێکەرى 
بێت. دیارە پڕۆژەیەکی لەو جــۆرەش پڕۆژەیەکی 
گشــتگیر و هەمەلایەنــە و تەنیا لەمــەوە ڕێگاى 
گەیشــن بە کوردبوون دەســت پێــدەکات، کە 
هەمان ڕێگاى گەیشــتنی کەسێتیی کوردییە بە 
ئاســتی بونیادنانی دەوڵەت و وەکوو پێشــریش 
گوتمان کورد لە ســایەى دەوڵەتدا دەبێتە نەتەوە 
و بــەو پێیەش لە قۆناغی کوردەوە دەگوازینەوە بۆ 
قۆناغی کوردبوون. واتە کوردبوون و بەنەتەوەبوونی 
کورد یەکسانن کە ئەویش قۆناغی خۆسەلماندن 

و خۆنمایشــکردن و ڕزگاربوونــە لــە مەترســیی 
لەناوچوون و گەیشتنە بە ئاستێک کە تیایدا کورد 
هاوتەریبی نەتەوەکانی تر بوەســتێت و خاوەنی 

بوونی خۆى بێت.

مەبەست لە گوتار پێکهاتەیەک یان دەربڕینێکی 
زمانییە کە دەشــێ نووسراو یان گوتراو )زارەکی( 
بێــت و بــە بیــر و زانیــارى و مانــا و دەلالــەت 
گوتــارى  بکرێــت.  بــارگاوى 
نەتەوەیــی پێکهاتەیەکــی زمانییە 
بە بیــر و زانیارى و مانــا و دەلالەتە 
دەکرێت.  بــارگاوى  نەتەوەییەکان 
هــەر لێــرەوە گوتارى کــوردى یان 
کوردبوون ئــەو گوتارەیــە بە زمانی 
کــوردى بەرهەم دێــت، چ نووسراو 
بێت یان زارەکی، هەروەها بە بیر و 
زانیارى و مانــا و دەلالەتی کوردى 
بارگاوى دەکرێت. بیرى کوردییش 
تەنیا کاتێک شوناســی کوردبوونی 
بە باڵا دەبڕدرێت کــە لە گەوهەردا 
کوردى بێت و سەرچاوەکەى کوردى 
بێت و ڕوانگە و ڕوانینی کوردانە بێت 
و خواســت و ویســت و مافەکانــی 

کوردى لە خۆیدا کۆکردبێتەوە و هەڵگرتبێت.

  ئاشکرایە خواســت و ویست و مافی هەر نەتەوە 
یان پێکهاتەیەکی ئیتنیکی لە سادەترین پێناسەدا 
ئەوەیە کــە ئەو پێکهاتەیە خــۆى خاوەنی هەموو 
شــتێکی خۆى بێت. واتە خۆى ئەو کەســە بێت 
کە بڕیارى هەموو شتێکی خۆى بدات. بۆ نەتەوە 
و پێکهاتە داگیرکراو و دابەشــکراو و ژێردەســتە و 
چەوساوەکانی وەکوو کوردیش خواست و ویست 
و سادەترین ماف بڕیاردانی چارەنووسی خۆیانە، 
کە ئــەوەش لەمەوە ســەرچاوە دەگرێــت کە ئەو 
پێکهاتەیە بە ئازادى و بێ هیچ ڕێگرییەک مافی 

ئەوەى هەبێت کە خۆى بڕیار بدات چی دەوێت.

کاتێک باسی گوتارى کوردبوون دەکرێت، دەبێ 
بزانین گوتارى کوردبوون بە ئاســتێک لە گوتارى 
کــوردى جیا دەکرێتــەوە ئەویش لــە ڕووى زیاتر 

مەبە‌ست له‌ گوتار 

پێکهاته‌یه‌ک یان 

ده‌ربڕنێکی زمانیه‌ که‌ 

ده‌شێ نووسراو یان 

گوتراو-زاره‌کی -بێت 

و به‌ بیرو زانیارى و 

ماناو ده‌لالات بارگاوى 

بکرێت

جەختکردنە ســەر گەوهــەرى گوتارەکە و ڕوانین 
بــۆ هێــز و وزەى نــاوەوەی گوتارەکە و شــێوازى 
ڕەنگدانەوەى ئەو گەوهەر و ماەیەتە بە ئاراستەى 
دەرەوە. واتــە گوتــارى کوردبــوون جەختکردنــە 
لەسەر بوون و ماەیەتی ئەو پێکهاتەیەی کە ناوى 
کوردە، دووەمیان واتە گوتارى کوردى ئەو قۆناغە 
پێشــان دەدات کە ئەم پێکهاتە خــاوەن بوون و 
ماەیەتە گوزارشت لە خۆى بکات بە شوناسی دیا 
رو تایبەتی خۆیەوە و ئەوەش لە دەرەوەى گوتارەکە 
و کورد خۆیشــی وەکــوو بەرهەمهێــن و خاوەنی 
گوتارەکــە دەبینرێت. بەڵام ســەرئەنجام هەردوو 
گوتار پێکــەوە کۆدەبنــەوە و گوتــارى نەتەوەیی 
کوردى پێک دەهێنن، کــە بێ چەندوچوون ئەم 
گوتارە لەمەدا پێناســە دەکرێــت کە گوتارێکە بە 
کۆى ڕەگەزە نەتەوەییەکان و خواســت و ویســت 
و تمووحــە نەتەوەییەکانی کورد بــارگاوى کراوە، 
کە ئەویش لە گەوهەردا بریتییە لە ســەربەخۆیی 
و دروســتکردنی دەوڵەتــی نەتەوەیــی، چونکــە 
کوردبــوون مەبەســت بوونی کوردە بــە خاوەنی 
شوناسی خۆى، واتە شتێک نییە ناوى کوردبوون و 
کوردایەتی بێت بەبێ بوونی شوناسی کوردبوون. 
شوناســی کوردبوونیش ماناى گەیشــتنی کورد 
بە ئاســتی ئامادەبوون و بەدەســتهێنانی تواناى 
خۆنمایشــکردن لە بەرانبەر ئەوانــی ترى غەیرى 
کورددا. کەى کــورد دەتوانێت وەکوو کورد خۆى 
لە بەرانبەر ئەوانی تردا نمایش بکات؟ بێ گومان 
کاتێک شوناسێک هەبێت لەسەر ئاستی جیهانی 
ناوى شوناسی کوردى یان شوناسی کوردستانی 
بێت. هەر شوناســێکی لەم جۆرەش تەنیا و تەنیا 
لە بوونی کورد بە ئەندامی کۆمەڵگەى نێودەوڵەتی 
بەدەســت دێــت. کــەى کــورد لــە پێکهاتــەى 
کۆمەڵگەى نێودەوڵەتیدا دەبێتە خاوەنی شوناس؟ 
بــێ گومــان کاتێــک ببێتــە خاوەنــی دەوڵەتی 
ســەربەخۆى خــۆى. بۆ نموونــە، ئەگەر ئێســتا 
کوردێک لەسەر ئاســتی جیهان یەکەمین زاناى 
فیزیاى ئەتۆمی بێت و خەڵکی شارى سنە بێت، 
ئەوا لە ناوەندى زانستی و پەیوەندىی نێودەوڵەتیدا 
پێی دەڵێن زانایەکی فیزیکی ئێرانی. بە یەشــار 

کەمــال دەگوترێت نووســەرى گــەورەى تورک، 
بــە بەهمەنی قوبــادى دەگوترێــت دەرهێنەرى 
ســینەمایی ئێرانی، کاتێک مەســعوود محەمەد 
کتێبەکەى »بۆ پایەبەرز گورباشــۆف« نووسی، بە 
بیرمەند و نووســەرێکی گــەورەى عێراقی ناویان 
برد. واتە هەرچۆن ئیســاعیل بێشکچی دەڵێت 
هەمــوو داگیرکەرانی کوردســتان، کوردســتانی 
خۆیان هەیە، بەڵام کورد کوردستانی خۆی نییە، 
کورد شوناســی داگیرکەرانی کوردســتانی هەیە 
و شوناســی کوردســتانی یــان کوردبوونی نییە. 
ئەمەش گەوهەرى کێشــەکەیە واتە وڵاتێک نییە 
کە شوناسی کوردستانی هەبێت و منی کوردیش 
هەڵگــرى ئەو شوناســە بم. هەرگیــز ئێمە نابین 
بــە خاوەنی شوناســی کوردى یان کوردســتانی 
تاوەکوو کورد نەبێتە ئەندامێکی دانپێدانراوى نێو 
پێکهاتەى کۆمەڵگەى نێودەوڵەتی. کەواتە ئێستا 
پرسیار ئەمەیە:  ئایا کورد دەیەوێت ببێتە خاوەنی 
شوناســی کوردى و کوردســتانی یــان دەیەوێت 
هەڵگرى شوناسی داگیرکەرانی کوردستان بێت؟

 وەڵامدانــەوەى ئــەم پرســیارە زۆر بــە ســادەیی 
پەیوەندى بە ئاستی هوشیاریی نەتەوەیی کوردەوە 
هەیە و لــە دوو ئینتیــاى جیاوازەوە ســەرچاوە 
دەگرێت، کە ئەوانیش ئینتیمایە بۆ کوردســتان، 
یان ئینتیمایە بۆ شوناسی دەوڵەتانی داگیرکەرى 
کوردســتان. بێ گومان کاتێک باســی شوناسی 
کوردبوون دەکەین بە هیچ شێوەیەک مەبەستمان 
ئەوە نییە کە کوردبوونمان لە عەرەببوون بۆ عەرەب 
و تورکبوون بۆ تورک و فارســبوون بۆ فارس پێ لە 
پێشتر بێت، یان پیرۆزتر بێت. نەخێر مەبەستمان 
ئەوەیە کوردبوون بۆ کورد لە ئاستی عەرەببوون بۆ 
عەرەب و تورکبوون بۆ تورک و فارسبوون بۆ فارسدا 
بێت، بەڵام بەبێ شۆڤینیزمەکەى ئەوان. ئەمەش 
ئەو ستاندارە مرۆڤی و گەردوونییەیە کە هاوشانیی 
لە نێــوان نەتــەوە و ئیتنیکــە جیاوازەکاندا پێک 
دەهێنێت و برایەتی لە نێوان نەتەوەکانیشدا بەبێ 
هاوشــانبوونیان پێک نایەت. کەواتــە کوردبوون 
بریتییە لەو قۆناغەى کە مرۆڤى کورد تیایدا وەکوو 
مرۆڤ و بەدەر لە هەر ڕق و کینە و هەستێکی ترى 

نەتەوەیی بەرانبەر بە ئەوانی تر، گوزراشت لە بوون 
و شوناسی خۆى دەکات. 

لەبەر ئەوە ئێستا بەئاشکرا دەتوانین بڵێین گوتارى 
کوردبــوون بریتییــە لەو گوتــارەى کە بــارگاوى 
کراوە بــە ڕەگەز و توخمەکانی بوون و ئامادەبوون 
و خۆســەلماندنی کــورد، کە ئــەوەى یەکەمیان 
بوونی ماددیانــەى کوردە، واتــە بوونی فیزیکی، 

دووەم و ســێیەمیش دوو ڕەگــەزن، 
بەرهەمیان  پراکتیــک  یــان  کــردار 
دەهێنێت و پێناسەیان دەکات؛ یان 
بــە دەربڕینێکی تــر، بەرهەمهێنانی 
ماددی ئامادەبوون و خۆســەلماندن 
پاساو دەدات و بەبێ بوونی بەرهەمی 
ماددى شتێک نییە ناوى ئامادەبوون 
و خۆســەلماندن بێت. مەبەست لە 
ئامادەبــوون ئەوەیــە کــە بکەرێکی 
یــان بەرهەمهێن  ڕووداودروســتکەر 
بوونــی هەبێت. بە گوێرەى کوردیش 
تەنیا کاتێــک دەبێتە بکەر کە ڕووداو 
لەســەر شــوێن کــە جوگرافیاکەى 
خۆیەتی دروســت بکات، ڕووداویش 
بە گوێــرەى کورد گواســتنەوەیە لەم 

قۆناغەوە کە هێشــتا نەبووەتە خاوەنی شوناســی 
کوردى بۆ قۆناغێک کە ببێتە خاوەنی شوناســی 
کوردیــی دانپێدانــراو لە لایــەن ئەوانــی ترەوە. 
ئــەوەش تەنیــا کاتێــک دەبێت کە کەســێتیی 
کــوردى کــە مەبەســت کەســێتیی نەتەوەیــی 
کوردییە لەســەر نەخشــەى جیهانی سیاسی و 
لەســەر نەخشــەى پەیوەندیــی نێودەوڵەتی بە 
جۆرێــک بــوون و ئامادەبوونی هەبێــت کە هەم 
گوێ لە دەنگی بگیرێت هەم قسە بۆ گوێیەکانی 
بکرێــت. ئــەوەش تەنیــا کاتێک دێـــتە دى کە 
کورد ببێتە خاوەنی دەوڵەتی سەربەخۆى خۆى. 
خۆســەلماندن و ئامادەبوونیش، کە جووتەیەکی 
لێکجیانەکراوەن، بۆ ئــەوەى ببنە خاوەنی ماناى 
ڕاســتەقینەى خۆیان دەبێ کورد وەکــوو نەتەوە 
ببێتە بکەرێکی بەرهەمهێن، ئەوســا ئامادەبوون 
و خۆســەلماندن مانا وەردەگرن. تەنیا کاتێکیش 

ئامادەبــوون و خۆســەلماندنی کــورد لــە لایەن 
ئەوانی ترەوە دانی پێدا دەنرێت کە ئەم ببێتە ئەو 
بکەرە ڕووداودروســتکەرە کە بەشــدارى هەبێت 
لە بەرهەمهێنـــانی شارستانییەتی مرۆڤایەتیدا. 
تاکوو کورد نەبێتە دەوڵەت، ئەو بنەمایانەى نابێت 
کە دەیگەیەنێن بە ئاســتێک بتوانێت بەشدارى 
کۆمەڵگەى نێودەوڵەتی یــان مرۆڤایەتی بکات و 
لەوێشــەوە هەم بوونی بپارێزرێت و 
لە مەترســیی لەناوچوون دەربازى 
ئامادەبوونــەى  ئــەو  هــەم  بێــت، 
بیگەیەنێتە ئاستی بەدەستهێنانی 
ئەو شوناســەى کە پێی دەگوترێت 
شوناســی کوردبوون، کــە ئەوەش 
تەنیــا کاتێک دەبێت کــە گوتاری 
نەتەوەیی کوردى بگاتــە بەرزترین 
ئاســتی و لەسەر بەســتێنی واقیع 
جێبەجــێ بکرێت، ئەویــش وەکوو 
سەرەتا ئاماژەمان بۆ کرد تەنیا کاتێک 
دەبێت کە کوردبوون بگاتە ئاستی 
عەرەببوون، تورکبوون، فارســبوون، 
... و هەمــوو ئەوانیتربــوون، بــەڵام 
بە ڕوانینێکی مرۆڤــی ڕووتکراوە لە 
هەســت و هەڵوێســتی شۆڤینیســتی. تەنیا لەو 
ئاستەى بووندا کورد دەبێتە خاوەنی ڕاستەقینەى 
بوونــی خــۆى، بوونێــک کــە ڕۆحــی گشــتیی 
کۆمەڵگەى کوردى تیایدا بگاتە بەرزترین ئاستی 
بڵندبــوون و لەوێــوە گوزارشــت لــە بوونی خۆى 
بکات، کە ئەمە بارى ڕاستەقینەى بوونیەتی، بوون 
لە‌ ئازادیدا، بوون لە‌ دە‌رە‌وە‌ى ترســی لە‌ناوچوون، 
بــوون لە‌ دە‌رە‌وە‌ى خۆبە‌ســتنە‌وە ‌و پاشــکۆیە‌تی 
بۆ داگیرکە‌رانی کوردســتان، بــوون لە‌ یە‌کێتی و 
یە‌کبوونی نە‌تە‌وە‌ییدا، بوون لە‌ گوتارى نە‌تە‌وە‌یی 
کوردیدا،  بوون لە‌ دە‌وڵە‌تدا، دە‌وڵە‌تی سە‌ربە‌خۆى 

کوردستان.

گوتارى کوردبوون 

بریتیه‌ له‌و گوتاره‌ى 

که‌ بارگاوى کراوه‌ به‌ 

ره‌گه‌زو توخمه‌کانی 

بوون و ئاماده‌بوون و 

خۆسه‌لماندنی کورد 


